Мұғалімнің кәсіби қызметіндегі рефлексияның маңыздылығы.
     Қазіргі заманғы білім беру жүйесі мұғалімнен тек білім жеткізуші болуды ғана емес, оқыту үдерісін бағалап, өз тәжірибесін терең талдай білетін кәсіби маман болуды талап етеді. Бұл мақсаттарға жетуде рефлексия маңызды рөл атқарады. Рефлексия – мұғалімнің өз іс-әрекетін талдап, оны жақсартуға бағытталған теориялық және практикалық процесс. Ол мұғалімді жаңашылдыққа, кәсіби тұрғыдан өсуге және үздіксіз даму жолында болуға итермелейді.

   Рефлексия – мұғалімнің өз әрекетіне сыни тұрғыдан баға беруі мен оқыту үдерісін тиімді ету жолдарын іздеуі. Мұғалімнің өз іс-әрекетіне талдауы, өткен тәжірибеге шолу жасауы – кәсіби рефлексияның негізгі сипаттары. Сонымен қатар, рефлексия мұғалімге оқушылардың қажеттіліктеріне сәйкес әдіс-тәсілдер таңдап, сабақты тиімді жүргізу үшін қажет.  Мұғалім рефлексия  барысында өзін-өзі сұраққа тартады: «Мен қалай оқытып 6жүрмін? Сабақтың әсері қандай? Оқушылардың деңгейіне сәйкес әдістерді таңдай аламын ба?». Бұл сұрақтар мұғалімге кәсіби өсу жолында бағыт беріп, оқыту үдерісін жақсартуға мүмкіндік береді.

Рефлексия арқылы мұғалім өз іс-әрекетінің нәтижелерін тереңірек түсінеді және жаңа әдіс-тәсілдерді қолдануға ұмтылады. Сонымен қатар, мұғалім оқушылардың оқу барысындағы белсенділігін арттыру және олардың коммуникативтік дағдыларын жетілдіру үшін жаңа жолдар іздейді.

Стефан Брукфилдтің "4 линза" моделі .Стефан Брукфилд (1998) сыни тұрғыдан кәсіби даму жолын қарастырып, мұғалімдерге өз іс-әрекетіне 4 түрлі «линза» арқылы қарауды ұсынады: автобиографиялық линза, оқушы линзасы, әріптестер тәжірибесі және теориялық линза. Бұл линзалар мұғалімдерге сыни бағалау жасауға, оқушылардан кері байланыс алуға және әріптестерімен тәжірибе бөлісуге мүмкіндік береді. 
Автобиографиялық линза немесе өзіндік рефлексия – мұғалімнің өз жұмыс тәжірибесіндегі педагогикалық аспектілердің қайсысы тиімді, қайсысын жетілдіру қажет деген сұрақтарға жауап іздеуі. Брукфилд мұндай ізденісте мұғалімге сыни бағалау, сабақты видеоға түсіру, рефлексивті журнал жүргізу, әдістемелік әдебиеттерді қарау сияқты әдістерді қолдануды ұсынады.

Оқушы линзасы немесе мұғалімнің іс-әрекетіне оқушының көзімен  қарау дегенді білдіреді.    Бұл  үрдісте  оқушылардан интервью алу, сауалнама жүргізу, сабақты бағалау, фокус-топтармен жұмыс істеу, мұғалімнің оқыту стилі туралы хат жазу сияқты әдістер қолданылады.

Әріптестер линзасы – бұл тәлімгердің ақыл-кеңесі мен сындарлы кері байланысы. Әріптестермен қарым-қатынас мұғалімнің өзіне деген сенімін арттырады. Семинар-тренингтерге қатысу, «пиэр-ревью» (peer -review) немесе өзара  шолу жасау, коллаборативті немесе бірлесе проблеманы шешу, «рефлексивті әңгіме», тәжірибе алмасу алаңы (learning circle) – бұл линзаны жүзеге асырудың жолдары.

Теориялық линза - бұл  мұғалімге өз жұмысын ғылыми негіздерге сүйене отырып талдауға мүмкіндік береді. Мұғалім өз іс-әрекетін педагогикалық теориялар, психология, әлеуметтану және басқа да тиісті ғылыми салалардың тұрғысынан қарастырады. Бұл оның оқыту әдістерінің тиімділігін түсінуіне және оларды жақсартуға көмектеседі.
Рефлексиялық дағдылар. Рефлексиялық дағдылар мұғалімнің өзіне бағытталған бақылау және бағалау әрекеттерімен тығыз байланысты. Мұғалімнің өз іс-әрекетін түсіну және талдау үдерісі нәтижесінде алынған (жағымды немесе теріс) нәтижелердің қаншалықты өз іс-әрекетінің нәтижесі екенін анықтау маңызды. Мұғалім бұл ақпаратты келесі сабақтарда қолдана отырып, сабақтың сапасын арттыра алады. Рефлексиялық мәдениет қалыптастыру. Рефлексиялық мәдениетті қалыптастыру жолында  мұғалімнің іс-әрекеті төрт кезеңнен өтеді: жоспарлау, іске асыру, бақылау және ойлану. Бұл кезеңдер мұғалімнің сабақты тиімді жоспарлап, оны жүзеге асырып, оқушылардың іс-әрекетін бақылап, соңында нәтижелерін талдауға мүмкіндік береді. Әр кезеңде мұғалім өз іс-әрекетінің тиімділігін бағалап, сабақтың нәтижесіне қол жеткізу үшін тиісті өзгерістер енгізеді.
Рефлексивті мұғалімнің қасиеттері. Рефлексиялық дағдылары дамыған мұғалімдердің бойында бірнеше маңызды қасиеттер бар: Ашықтық: Мұғалім жаңа идеялар мен өзгерістерді қабылдай біледі, оқыту стилін оқушылардың қажеттіліктеріне сәйкестендіреді. Жауапкершілік: Мұғалім өз іс-әрекетінің нәтижелеріне жауапкершілікпен қарайды, сабақты және оқушылардың қатысуын бағалайды. Қоғамдық санасы ашық: Мұғалім әріптестерімен тәжірибе бөлісіп, бірлесіп жұмыс жасауға дайын.
Зерттеушілікке бейімділік: Мұғалім өзінің педагогикалық тәжірибесін жүйелі түрде зерттеп, оны жақсарту жолдарын іздейді.
Джэк Ричардс және сыни рефлексия тәсілдері.  Джэк Ричардс (1991) рефлексияны басынан өткен оқиғаларды зерттеу және болашақта осы тәжірибені негізге ала отырып шешім қабылдауға бағытталған процесс деп түсіндіреді. Ол сыни рефлексияның  бес тәсілін ұсынады: өзара сабақты бақылау, өз-өзіне есеп беру, жеке журнал жазу, коллаборативті күнделік жүргізу және сабақты бейнекамераға түсіру.

1.Өзара сабақты бақылау: Мұғалімдер бір-бірінің сабақтарын бақылайды, осы үдерістен кейін талқылау жүргізеді. Өзара сабақты бақылау кезінде 2 мұғалім кезек-кезекпен бір-бірінің сабақтарын бақылайды. Бұл процесс 3 сатыдан тұрады: 
* Алдын ала кездесу. Бақылау алдында екі мұғалім кездесіп, сабақтың оқу мақсаты мен күтілетін нәтижелерді, сабақтың тақырыбын, қолданылатын әдіс-тәсілдер, сыныптағы оқушылар деңгейі, жеке, жұптық, топтық, ұжымдық қатынас формалары, сабақта орын алып қалатын күтпеген жағдайлар, уақытты ұйымдастыру, қойылатын сұрақтарды талқылайды. Қадағалаушы мұғалімнің міндеті сабақты бағалау емес, керісінше сабақтың белгілі бір аспектісі туралы мәлімет жинау.

*Бақылау.  Бақылаушы мұғалім сабақты бақылау барысында өзара келісіп құрылған бақылау парағын толтырып отырады.

*Бақылаудан кейінгі кездесу . Сабақтан кейінгі кездесуде жиналған мәліметтер бірге талқыланады.

2. Өз-өзіне есеп беру: Мұғалім өтілген сабағына қатысты чек-лист құрастырады. Онда оқыту жұмысын ұйымдастыру, әдіс-тәсілдер, оларды қолдану жиілігі, оқыту дағдылары жазылады. Өз-өзіне есеп беру мұғалімге оқыту тәжірибесін жүйелі бағалауға мүмкіндік береді. Өз-өзіне есеп беру арқылы оқытушы педагогикалық процесте маңызды рөл атқаратын педагогикалық болжам жасау қабілетінің нақты іс-тәжірибеде қандай деңгейде іске асырылып жатқанын көре алады.
3. Жеке журнал жүргізу: Бұл әдіс мұғалімге кәсіби тәжірибесін талдауға және жетілдіруге көмектеседі. Жеке журнал жүргізгенде ескерілетін нәрсе — бұл «3W», яғни сыни рефлексия жүргізу кезіндегі тәжірибе туралы жетекші сұрақтар.  Не болды? (What happened?) – Сабақтағы басты оқиғаларды немесе жағдайларды сипаттау. Неге осындай жағдай орын алды? (Why did it happen?) – Осы жағдайдың себептері мен талдау. Мен не істей аламын? (What can I do?) – Мәселені шешу және болашақтағы іс-әрекеттерге  жоспар  құру.   Рефлексивті  журнал жазу  мұғалімдерге өздерін тануға, кәсіби тәжірибелеріне  басқа  көзбен қарауға,  соның  арқасында кәсіби құзыреттілігін шыңдауға  мүмкіндік  береді. Осы айтылғандарға қоса, жеке журнал жүргізудің  төмендегідей  артықшылықтарын атап  айтуға болады. Олар: оқытудың мақсаттарын айқындауы; қолданып жүрген оқыту құралдарына, оқушылардың сабақ үстіндегі жұмыстарына, оқыту әдістеріне баға бере алуы; өз-өзіне сенімділігінің артуы;  мұғалімнің кәсіби іс-әрекетіндегі сәтсіздіктері мен сәтті тұстарын саралауы;  оқу үрдісінде, жоспарлауда тиімді шешім қабылдауы; оқыту туралы сенімін, педагогикалық философиясының тереңдеуі; оқу стратегияларының күрделілігін түсінуі; оқытуда жаңа инновациялық әдістерді анықтап, тануы.

Рефлексивті  журналдың үлгісі ретінде Джон Смиттің рефлексия моделін айтуға болады. Модель тізбектелген 4 кезеңнен тұрады. Әр кезеңге тән сұрақтар болады.   

а) Бейнелеу (Мен не істеп жүрмін?). Сабақ бергеннен кейін қалай сезінгеніңді баяндау
.ә) Хабарлау (Ол нені білдіреді?). Өтілген сабақ тақырыбын қалай зерттелгені туралы, тақырыпты сабаққа енгізгенде қолданылған тәсілдер және оларды таңдау себептерін жазу.
б) Конфронтация (Мен осы жағдайда не істедім? Бұл кезеңге оқушылардың жауаптары, жауапқа мұғалім тарапынан көрсетілген әрекет, жауаптың қалай бағалануы енеді.
в) Қалпына келтіру (Мен жұмысты қалай басқаша түрде жүргізе аламын?).  Мұғалімнің өз әрекеттерін талдау, ой ілегінен өткізу арқылы келесі жолы қалай жұмыс жасау керек екені туралы ойы. Смиттің пікірінше, рефлексия  аясында  мұғалімнің өз тәжірибесі эксперименталды, аяқталмаған күйде болады. Осылайша, ол үздіксіз түрде жаңарып немесе өзгеріске еніп тұрады деп сенеді
4.Коллаборативті күнделік жүргізу. Мұғалімдер топ болып жұмыс істейді, бір-бірінің жазбаларын оқиды және пікірлер береді. Кәсіби іс-тәжірибеге сыни тұрғыда қарау мақсатында әр мұғалім 10 апта бойы жеке журнал жүргізеді. Бірлесіп журнал жүргізу кезеңдері: 1.Қатысушылар  апта сайын  кездесіп, бір-бірінің жазбаларын оқиды. 2.Іс тәжірибедегі  кейбір тұстарды  ортаға салып  талқылайды.  3.Бір-бірінің  жазбаларына  жауап жазады. 4.Топтық пікірталас аудио, бейне таспаға түсіріледі. Келесі  басқосуда әрбір  мұғалімнің жазбасы, әріптестерінің оған берген жазбаша жауаптары және пікірталастың таспаға түсірілген нұсқасына талдау жасалынады. Талдау жасаудың арқасында қатысушылар сабақ беруге қатысты жиі орын алған мәселелерді анықтай алады. Бірлесіп журнал жүргізу мұғалімдердің бір-біріне қолдау көрсетуі мен ынталандыруы  және жаңашыл  идеялар мен ұсыныстардың қайнар көзі болып табылады.
5.Сабақты бейнетаспаға түсіру- педагогикалық рефлексияның тиімді тәсілі, әрі кәсіби дамуының құнды компоненті болып табылады. Бейнекамераға түсіру оқытудың әртүрлі аспектілеріне  жаңаша көзбен  қарауға және талдауға мүмкіндік береді.  Мысалы: дене қимыл тілі, сабақты ұйымдастыру, дауыс ырғағы, қолданылған әдіс-тәсілдер және т.с.с.  Мұғалімге оқушы мен өзінің іс-әрекеттеріне қатысты нақты «дәлелдер» береді.  Трипптің (2010) айтуы бойынша, бейнекамераға түсіру мұғалімдерді өз тәжірибелеріне өзгеріс енгізуге жігерлендіруге, оған қоса оқыту әрекеттеріне серпіліс әкелуге деген жауапкершілікті сезіну мен жаңа өзгерістерді жүзеге асыруға дем береді.  Бейнекамера  сабақты  түрлі қырынан қарауға мүмкіндік береді; бұл мұғалімдерге өз тәжірибелеріне өзгеріс енгізу үшін қажет болып табылады.
 Қорыта келе , рефлексия мұғалімдерге өз  тәжірибесін талдап,  кәсіби дағдыларын дамытуға   көмектеседі. Ол оқушылардың сабаққа деген ынтасын арттырып, білім  сапасын  жоғарлатуға   ықпал етеді. Рефлексиялық  үдеріс мұғалімдердің өз жұмысына сын көзбен қарап, жаңашыл идеяларды іске асыруда маңызды құрал болып табылады.

